«Тынычлык күгәрченнәре»

(Зурлар төркемендә кисеп ябыштыру шөгыле)

Ләйсән Ибраһимова,

Арчадагы 1 нче балалар бакчасы тәрбиячесе
Максат: симметрияле формада предметлар кисәргә өйрәтүне дәвам итү; икегә бөкләнгән кәгазьдән кош сурәтен кисү; сурәтләрне кәгазь битендә дөрес итеп урнаштыру; балаларның кайчы белән дөрес эшләү күнекмәләрен камилләштерү; эшләренә анализ ясау.

Җиһазлау: зәңгәр күк йөзендә очып барган ак күгәрчен рәсемнәре, зәңгәр фондагы төсле картон, күгәрчен шаблоны, 14х15 смлы турыпочмаклы ак кәгазь, җилем, кайчы, карандаш, салфеткалар.
Эшчәнлек барышы

I. Оештыру өлеше
II. Әңгәмә

Тәрбияче. Балалар, һәр ел саен 9 нчы майда без кайсы бәйрәмне билгеләп үтәбез? (Җиңү бәйрәмен.)
– Ә без быел Бөек Җиңүнең 70 еллыгын бәйрәм итәчәкбез. Җиңү көне нинди көн ул? (Дүрт ел буена сугыш газаплары кичергән илебезгә тынычлык китергән беренче көн.)

– Ни өчен бу бәйрәм шатлыклы да, моңсу да? (Җиңү һәм көрәш юлы озын, авыр булды, ләкин батыр солдатлар әнә шул юлны дан белән узды.) 
III. Үрнәк эшләр буенча сөйләшү 
Без бүген зәңгәр күккә тынычлык күгәрченнәрен «очыртырбыз». Тынычлык күгәрченнәре, сезнеңчә, нәрсәне аңлата? (Балалар җавап бирә.)
(Балаларга зәңгәр фонга ябыштырылган ак күгәрчен рәсемнәре күрсәтелә. Эшләү алымнары аңлатыла.)
Эш барышы

1. Турыпочмаклыкны тигез итеп урталай бөклибез, бөкләнгән өлеш – күгәрченнең гәүдәсе.

2. Шаблоннан файдаланып, кош сурәтен кәгазьгә төшерәбез һәм контур буенча кисәбез. 

3. Симметрик формада киселгән күгәрченнәрне зәңгәр фонга («күк йөзе»нә) ябыштырабыз. Шундый берничә күгәрчен кисәбез. (Кайчы белән сак эшләү кагыйдәләре искә төшерелә.)
IV. Балаларның мөстәкыйль эшләре 
(Балалар аңлатылган буенча турыпочмаклы зәңгәр фонга күгәрчен кисеп ябыштыралар. Балалар эшләгәндә, темага туры килгән көй уйнап тора.)
• Физкультминут 
Апрель
Гөрләвекләр агалар (утырган килеш кулларын як-якка җәяләр),
Күктән кояш елмая.

Каңгылдашып торналар (басалар, кулларын өскә күтәрәләр, очу хәрәкәтләре ясыйлар), 
Тезелеп үтте бая. 
Инешләрдә коена (чуму, йөзү хәрәкәтләре),
Канатланып, үрдәк, каз.

Җирне яшәртеп, безгә (кул чабу)

Гөлләр алып килә яз.
V. Эшләргә анализ ясау
Эшләрне берләштереп кую.

Тәрбияче. Балалар, карагыз әле, зәңгәр күк йөзендә нинди күп ак күгәрчен оча. Болар – тынычлык күгәрченнәре. Бүген ябыштырган күгәрченнәрне Җиңү бәйрәме көнендә әби-бабаларыгызга бүләк итәрсез. 

Ә хәзер Булат күгәрченнәр турында шигырь сөйләп күрсәтер. 
Бүгенге дәресебездә

Иренмәдек – тырыштык,

Ак күгәрченнәр ясадык,
Теләп җиргә тынычлык.

Канат кагып ил күгендә

Күгәрченнәр очалар!

Хезмәт сөйгән һәр күңелгә
Сөекле кош ич алар.

Ераккарак, биеккәрәк

Очсыннар кошларыбыз.

Якты юл тели һәр йөрәк, –

Тынычлык дуслары без!

Тәрбияче. Рәхмәт сезгә, кадерле балалар. Күк йөзебез һәрвакыт аяз, киләчәгебез якты булсын.
